Legebiltzarreko Erregelamenduko 114.1 artikuluan ezarritakoa betez, agintzen dut Nafarroako Parlamentuko Aldizkari Ofizialean argitara dadin Alberto Catalán Higueras jaunak egindako galderaren erantzuna, Foru Diputazioak emana, Hezkuntza Departamentuaren menpeko bitarteko funtzionarioen zerbitzu-orrian oporrak aitortzeari buruzkoa. Galdera argitaratu zen 2017ko otsailaren 6ko 25. Nafarroako Parlamentuko Aldizkari Ofizialean.

Iruñean, 2017ko martxoaren 7an

Lehendakaria: Ainhoa Aznárez Igarza

ERANTZUNA

Unión del Pueblo Navarro parlamentu-taldeari (UPN) atxikitako foru parlamentari Alberto Catalán Higueras jaunak idatziz erantzuteko galdera egin du (9-17/PES-00029). Hauxe da Nafarroako Hezkuntzako kontseilariaren erantzuna:

1.- Nafarroako Gobernuak Hezkuntza Departamentuaren menpeko bitarteko funtzionarioen zerbitzu-orrian oporrak aitortuko al ditu? Erantzuna baiezkoa da, zeren eta Hezkuntza Departamentuan ulertu nahi baitugu galdera UPNren Gobernuak kontratuak ekainaren 30ean, eta ez abuztuaren 31n, ixtea erabaki zuen urteetako udako luzapenei buruzkoa dela. Urte haietako udako ordainketa erreklamatzen duten bitarteko funtzionario horiei, ordainketa hori baitagokie, zerbitzu-orria ere gaurkotzen zaie, eta udako hilabeteak aitortzen zaizkie. Nolanahi ere, galdera horren formulazioan ez dago argi zein bitarteko funtzionariori buruz ari den.

2.- Bigarren galderaren bidez jaki nahi da gai hau dela-eta zenbat eskabide aurkeztu diren, zenbat baietsi diren eta zenbat ezetsi. Kontratuak udara luzatzeko eskabideei dagokienez, honako hau da zenbaketa: guztira 284 eskabide aurkeztu dira 2015eko ekainetik, eta horiei gehitu behar zaizkie kontratuaren aurka zuzenean aurkeztutako gora jotzeko hiru errekurtso (horrenbestez, kasu horietan ez dago hasierako eskabiderik).

Kontratuaren aurkako 284 eskabideetarako eta gora jotzeko 3 errekurtsoetarako 477 eskaera (pertsona) daude: horren arrazoia da eskabideetako batzuetan eskatzaile bat baino gehiago daudela edo ikasturte bat baino gehiago biltzen direla.

Halaber, 824 ikasturte erreklamatu dira:

2009/2010 – behin.

2010/2011 – 41 aldiz.

2011/2012 – 144 aldiz.

2012/2013 – 172 aldiz.

2013/2014 – 180 aldiz.

2014/2015 – 193 aldiz.

2015/2016 – 93 aldiz (horretan, foru dekretu berria aplikatzen da).

Kalkulu horietarako, bi alderdi hartu behar dira kontuan:

a) Erreklamazioak 2012an hasi ziren, eta urte hartatik 2015eko maiatzera eskabideei Giza Baliabideen Zerbitzutik erantzuten zieten, ezesteko ebazpen batekin.

b) 2015eko maiatzetik aurrera, bitarteko Zuzendaritza Nagusiak erabaki zuen ezen, Zuzendaritza Nagusi berria eratzen ez zen bitartean, ez zitzaiela eskabideei erantzun behar.

Azkenik, 2017ko martxoko hilabete horretan, kontratua beste 65 pertsonari zabaldu zitzaien.

Iruñean, 2017ko martxoaren 6an.

